
śrīmatē rāmānujāya namaḥ

śrīmatē nigamāntamahādēśikāya namaḥ

ōṃ namō bhagavatē vāsudēvāya

śrīmadbhāgavatamahāpurāṇam
Á Á tṛtīyaskandhē caturdaśō’dhyāyaḥ Á Á

śrīśuka uvāca
niśamya kauṣāraviṇōpavarṇitāṃ

harēḥ kathāṃ kāraṇasūkarātmanaḥ Á
punaḥ sa papraccha tamudyatāñjali -

rna cātitṛptō vidurō dhṛtavrataḥ Á Á 1 Á Á

vidura uvāca
tēnaiva tu muniśrēṣṭha hariṇā yajñamūrtinā Á
ādidaityō hiraṇyākṣō hata ityanuśuśruma Á Á 2 Á Á

tasya cōddharataḥ kṣōṇīṃ svadaṃṣṭrāgrēṇa līlayā Á
daityarājasya ca brahman kasmāddhētōrabhūnmṛdhaḥ Á Á 3 Á Á

maitrēya uvāca
sādhu vīra tvayā pṛṣṭamavatārakathāṃ harēḥ Á
yattvaṃ pṛcchasi martyānāṃ mṛtyupāśaviśātanīm Á Á 4 Á Á

yayōttānapadaḥ putrō muninā gītayārbhakaḥ Á
mṛtyōḥ kṛtvaiva mūrdhnyaṅghrimārurōha harēḥ padam Á Á 5 Á Á

athātrāpītihāsō’yaṃ śrutō mē varṇitaḥ purā Á
brahmaṇā dēvadēvēna dēvānāmanupṛcchatām Á Á 6 Á Á

ditirdākṣāyaṇī kṣattarmārīcaṃ kaśyapaṃ patim Á
apatyakāmā cakamē sandhyāyāṃ hṛcchayārditā Á Á 7 Á Á

iṣṭvāgnijihvaṃ payasā puruṣaṃ yajuṣāṃ patim Á
nimlōcatyarka āsīnamagnyagārē samāhitam Á Á 8 Á Á

ditiruvāca
ēṣa māṃ tvatkṛtē vidvan kāma āttaśarāsanaḥ Á
dunōti dīnāṃ vikramya rambhāmiva mataṅgajaḥ Á Á 9 Á Á

tadbhavāndahyamānāyāṃ sapatnīnāṃ samṛddhibhiḥ Á
prajāvatīnāṃ bhadraṃ tē mayyāyuṅktāmanugraham Á Á 10 Á Á

bhartaryāptōrumānānāṃ lōkānāviśatē yaśaḥ Á
patirbhavadvidhō yāsāṃ prajayā nanu jāyatē Á Á 11 Á Á

purā pitā nō bhagavāndakṣō duhitṛvatsalaḥ Á
kaṃ vṛṇīta varaṃ vatsā ityapṛcchata naḥ pṛthak Á Á 12 Á Á

sa viditvā’’tmajānāṃ nō bhāvaṃ santānabhāvanaḥ Á
trayōdaśādadāttāsāṃ yāstē śīlamanuvratāḥ Á Á 13 Á Á

atha mē kuru kalyāṇa kāmaṃ kañjavilōcana Á
ārtōpasarpaṇaṃ bhūmannamōghaṃ hi mahīyasi Á Á 14 Á Á

iti tāṃ vīra mārīcaḥ kṛpaṇāṃ bahubhāṣiṇīm Á
pratyāhānunayan vācā pravṛddhānaṅgakaśmalām Á Á 15 Á Á

ēṣa tē’haṃ vidhāsyāmi priyaṃ bhīru yadicchasi Á
tasyāḥ kāmaṃ na kaḥ kuryātsiddhistraivargikī yataḥ Á Á 16 Á Á

sarvāśramānupādāya svāśramēṇa kalatravān Á
vyasanārṇavamatyēti jalayānairyathārṇavam Á Á 17 Á Á

yāmāhurātmanō hyardhaṃ śrēyaskāmasya mānini Á
yasyāṃ svadhuramadhyasya pumāṃścarati vijvaraḥ Á Á 18 Á Á

yāmāśrityēndriyārātīndurjayānitarāśramaiḥ Á
vayaṃ jayēma hēlābhirdasyūndurgapatiryathā Á Á 19 Á Á

na vayaṃ prabhavastāṃ tvāmanukartuṃ gṛhēśvari Á
apyāyuṣā vā kārtsnyēna yē cānyē guṇagṛdhnavaḥ Á Á 20 Á Á

athāpi kāmamētaṃ tē prajātyai karavāṇyalam Á
yathā māṃ nātivōcanti muhūrtaṃ pratipālaya Á Á 21 Á Á

ēṣā ghōratamā vēlā ghōrāṇāṃ ghōradarśanā Á
caranti yasyāṃ bhūtāni bhūtēśānucarāṇi ha Á Á 22 Á Á

ētasyāṃ sādhvi sandhyāyāṃ bhagavān bhūtabhāvanaḥ Á
parītō bhūtaparṣadbhirvṛṣēṇāṭati bhūtarāṭ Á Á 23 Á Á

śmaśānacakrāniladhūlidhūmra -
vikīrṇavidyōtajaṭākalāpaḥ Á

bhasmāvaguṇṭhāmalarukmadēhō
dēvastribhiḥ paśyati dēvarastē Á Á 24 Á Á

na yasya lōkē svajanaḥ parō vā
nātyādṛtō nōta kaścidvigarhyaḥ Á

vayaṃ vratairyaccaraṇāpaviddhā -
māśāsmahē’jāṃ bata bhuktabhōgām Á Á 25 Á Á

yasyānavadyācaritaṃ manīṣiṇō
gṛṇantyavidyāpaṭalaṃ bibhitsavaḥ Á

nirastasāmyātiśayō’pi yatsvayaṃ
piśācacaryāmacaradgatiḥ satām Á Á 26 Á Á

hasanti yasyācaritaṃ hi durbhagāḥ
svātman ratasyāviduṣaḥ samīhitam Á

yairvastramālyābharaṇānulēpanaiḥ
śvabhōjanaṃ svātmatayōpalālitam Á Á 27 Á Á

brahmādayō yatkṛtasētupālā
yatkāraṇaṃ viśvamidaṃ ca māyā Á

ājñākarī tasya piśācacaryā
ahō vibhūmnaścaritaṃ viḍambanam Á Á 28 Á Á

maitrēya uvāca
saivaṃ saṃviditē bhartrā manmathōnmathitēndriyā Á
jagrāha vāsō brahmarṣērvṛṣalīva gatatrapā Á Á 29 Á Á

sa viditvātha bhāryāyāstaṃ nirbandhaṃ vikarmaṇi Á
natvā diṣṭāya rahasi tayāthōpavivēśa ha Á Á 30 Á Á

athōpaspṛśya salilaṃ prāṇānāyamya vāgyataḥ Á
dhyāyañjajāpa virajaṃ brahma jyōtiḥ sanātanam Á Á 31 Á Á

ditistu vrīḍitā tēna karmāvadyēna bhārata Á
upasaṅgamya viprarṣimadhōmukhyabhyabhāṣata Á Á 32 Á Á

ditiruvāca
mā mē garbhamimaṃ brahman bhūtānāmṛṣabhō vadhīt Á
rudraḥ patirhi bhūtānāṃ yasyākaravamaṃhasam Á Á 33 Á Á

namō rudrāya mahatē dēvāyōgrāya mīḍhuṣē Á
śivāya nyastadaṇḍāya dhṛtadaṇḍāya manyavē Á Á 34 Á Á

sa naḥ prasīdatāṃ bhāmō bhagavānurvanugrahaḥ Á
vyādhasyāpyanukampyānāṃ strīṇāṃ dēvaḥ satīpatiḥ Á Á 35 Á Á

maitrēya uvāca
svasargasyāśiṣaṃ lōkyāmāśāsānāṃ pravēpatīm Á
nivṛttasandhyāniyamō bhāryāmāha prajāpatiḥ Á Á 36 Á Á

kaśyapa uvāca
aprāyatyādātmanastē dōṣānmauhūrtikāduta Á
mannidēśāticārēṇa dēvānāṃ cātihēlanāt Á Á 37 Á Á

bhaviṣyatastavābhadrāvabhadrē jāṭharādhamau Á
lōkān sapālāṃstrīṃścaṇḍi muhurākrandayiṣyataḥ Á Á 38 Á Á

prāṇināṃ hanyamānānāṃ dīnānāmakṛtāgasām Á
strīṇāṃ nigṛhyamāṇānāṃ kōpitēṣu mahātmasu Á Á 39 Á Á

tadā viśvēśvaraḥ kruddhō bhagavān lōkabhāvanaḥ Á
haniṣyatyavatīryāsau yathādrīn śataparvadhṛk Á Á 40 Á Á

ditiruvāca
vadhaṃ bhagavatā sākṣātsunābhōdārabāhunā Á
āśāsē putrayōrmahyaṃ mā kruddhādbrāhmaṇādvibhō Á Á 41 Á Á

na brahmadaṇḍadagdhasya na bhūtabhayadasya ca Á
nārakāścānugṛhṇanti yāṃ yāṃ yōnimasau gataḥ Á Á 42 Á Á

kaśyapa uvāca
kṛtaśōkānutāpēna sadyaḥ pratyavamarśanāt Á
bhagavatyurumānācca bhavē mayyapi cādarāt Á Á 43 Á Á

putrasyaiva tu putrāṇāṃ bhavitaikaḥ satāṃ mataḥ Á
gāsyanti yadyaśaḥ śuddhaṃ bhagavadyaśasā samam Á Á 44 Á Á

yōgairhēmēva durvarṇaṃ bhāvayiṣyanti sādhavaḥ Á
nirvairādibhirātmānaṃ yacchīlamanuvartitum Á Á 45 Á Á

yatprasādādidaṃ viśvaṃ prasīdati yadātmakam Á
sa svadṛgbhagavān yasya tōṣyatē’nanyayā dṛśā Á Á 46 Á Á

sa vai mahābhāgavatō mahātmā
mahānubhāvō mahatāṃ mahiṣṭhaḥ Á

pravṛddhabhaktyā hyanubhāvitāśayē
nivēśya vaikuṇṭhamimaṃ vihāsyati Á Á 47 Á Á

alampaṭaḥ śīladharō guṇākarō
hṛṣṭaḥ pararddhyā vyathitō duḥkhitēṣu Á

abhūtaśatrurjagataḥ śōkahartā
naidāghikaṃ tāpamivōḍurājaḥ Á Á 48 Á Á

antarbahiścāmalamabjanētraṃ
svapūruṣēcchānugṛhītarūpam Á

pautrastava śrīlalanālalāmaṃ
draṣṭā sphuratkuṇḍalamaṇḍitānanam Á Á 49 Á Á

maitrēya uvāca
śrutvā bhāgavataṃ pautramamōdata ditirbhṛśam Á
putrayōśca vadhaṃ kṛṣṇādviditvā’’sīnmahāmanāḥ Á Á 50 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

tṛtīyaskandhē ditikaśyapasaṃvādē caturdaśō’dhyāyaḥ Á Á

